
ВЫКАНАЎ ВОІНСКІ АБАВЯЗАК 

 

Валерый Жук працуе электраманцѐрам у раѐнным вузле электрычнай сувязі. Ён пільна сочыць за 

спраўнасцю тэлефонных ліній і за належнай якасцю абслугоўвання абанентаў раѐна. Дзякуючы тэлефоннай 

сувязі, сусветнай інтэрнэт-прасторы кожны чалавек можа ў любы зручны момант звязацца са сваімі 

роднымі, сябрамі, знаѐмымі людзьмі, нягледзячы нават на вялікія адлегласці. Вось і Валерый такім чынам 

падтрымлівае сяброўства са сваімі былымі саслужыўцамі, з якімі разам амаль трыццаць год назад служыў у 

далѐкім Афганістане. 

Прызваўся Валерый у Савецкую Армію ў 1988 годзе. Перад гэтым скончыў восем класаў 

Шаркаўшчынскай сярэдняй школы, затым набыў тэхнічную адукацыю ў Полацкім СПТВ і атрымаў 

вадзіцельскае пасведчанне. Служыць спачатку беларускаму хлопцу давялося ў Самаркандзе Узбекскай ССР. 

Там ѐн скончыў «вучэбку», пасля чаго вырашыў напісаць вайсковаму камандаванню рапарт аб накіраванні 

яго ў Афганістан. Часткова савецкія войскі пачыналі ўжо свой выхад з гэтай паўднѐвай краіны, але яшчэ на 

змену ім прыбывалі новыя. Тэхнічная рота, у якой служыў Валерый, дыслацыравалася на адным з 

аэрадромаў горада Баграм. Нашы ваенныя пільна сачылі за паветранай прасторай рэспублікі, таму і 

знаходзіліся на яе тэрыторыі да апошніх дзѐн вайны. На чужой афганскай зямлі Валерый праходзіў службу ў 

якасці вадзіцеля аўтамабіля Урал–4320. Асноўным абавязкам салдата было электрасілкаванне самалѐтаў 

перад іх вылетам на баявое заданне, а таксама транспарціроўка паветраных машын па аэрадроме. 

Валерыю пашанцавала жывым і здаровым вярнуцца на сваю радзіму. Але ж у яго памяці назаўжды 

засталіся крывавыя малюнкі той жудаснай вайны. А заканчваў праходжанне тэрміновай службы наш зямляк 

у пастаўскім авіяпалку, з’яўляўся вадзіцелем санітарнай аўтамашыны ГАЗ–66. 

